
MINUTI

Il-Minuti tal-Laqgħa Nru. 39 li saret nhar it-Tlieta 23 ta’ Ġunju 2009 ġew konfermati. 

PREŻENTAZZJONI TA’ MEMORANDUM FUQ IL-FAMILJA MILL-KUMMISSJONI DJOĊESANA ŻGĦAŻAGĦ

THE CHAIRMAN (Onor. Edwin Vassallo):  Ngħaddu għall-ewwel parti ta’ din il-laqgħa tal-lum fejn fl-ewwel parti se jkollna preżentazzjoni tal-memorandum fuq il-familja mill-Kummissjoni Djoċesana Żgħażagħ.  Imbagħad inkunu nistgħu nkomplu fuq tema oħra li hija l-finalizzazzjoni tad-dokument “L-Edukazzjoni, ir-Responsabilità u l-Fedeltà: L-Aqwa Strateġija Nazzjonali favur is-Saħħa Sesswali”.   
Għaldaqstant nitlob lil min se jkun qiegħed imexxi l-preżentazzjoni f’isem il-KDŻ sabiex jagħmel il-preżentazzjoni tiegħu fuq il-memorandum li kienu ħejjew huma  wara li kienet saret laqgħa hawnhekk minn dan il-Kumitat Permanenti dwar l-Affarijiet Soċjali, li ltaqa’ ma’ numru ta’ rappreżentanti ta’ żgħażagħ li jirrappreżentaw għaqdiet differenti f’Malta u bħala konklużjoni ta’ din il-laqgħa, aħna konna stedinna lil dawn iż-żgħażagħ sabiex id-diskussjoni li konna bdejna f’dan il-Kumitat titkompla. 
Il-KDŻ - forsi ftit aktar minn għaqdiet oħra - ħadet din l-istedina tagħna b’responsabilità.  Fil-fatt l-istess mistoqsijiet li l-Kumitat kien poġġa għad-diskussjoni f’dik il-laqgħa, il-KDŻ reġgħet qassmithom lil numru ta’ għaqdiet affiljati magħha u bħala konklużjoni ta’ dan kienet saret laqgħa fic-Chaplaincy tal-Università.  Għal din il-laqgħa kienu preżenti wkoll il-membri parlamentari ta’ dan il-Kumitat kif ukoll l-Arċisqof.  Dawn l-awtoritajiet qagħdu kwieti u ħadd minnhom ma tkellem.  Kienu ż-żgħażagħ minn diversi għaqdiet differenti u li huma affiljati mal-KDŻ li għamlu l-preżentazzjonijiet tagħhom dwar x’jemmnu u x’kienet ir-risposta tagħhom għall-mistoqsijiet li sarulhom fl-ewwel laqgħa li kellna.  Illum dik l-informazzjoni nġabret f’memorandum.  Fil-fatt il-KDŻ ħadet ir-responsabilità li tagħmel preżentazzjoni ta’ dan il-memorandum lilna bħala l-Kumitat Permanenti għall-Affarijiet Soċjali u se jagħmlu wkoll preżentazzjoni ta’ dan il-memorandum kemm lill-President ta’ Malta, kif ukoll lill-Kap tal-Oppożizzjoni u lill-Prim Ministru.  B’hekk se jkollna ċ-ċans sabiex il-membri ta’ dan il-Kumitat jagħtu l-kummenti tagħhom.  Jien ninsab sodisfatt ukoll li l-ħsieb żviluppa biex finalment il-KDŻ u l-għaqdiet affiljati magħha isse se jkunu jistgħu jippreżentaw lill-Parlament Malti, lill-partiti politiċi u lill-Istat Malti - anke permezz tal-President - bit-twemmin tagħhom f’dak li huwa familja u żwieġ.  Għalhekk aħna bil-qalb kollha se nisimgħu din il-preżentazzjoni. 
Hawnhekk tajt rendikont qasir fuq is-suġġett li se niddiskutu kemm għall-fini tal-istorja kif ukoll ħalli min qed isegwina jkun jaf fuqiex se nitkellmu.  Nixtieq infakkar ftit li l-laqgħa tal-lum se tiġi streamed live fuq l-internet permezz tal-website tal-Parlament.  B’hekk meta għada pitgħada jkun lest it-transcript ta’ din il-laqgħa wieħed ikun jaf minn fejn bdejna.  Ovvjament dak li se tgħidu llum jidħol fl-isfond ta’ dan kollu.     
Is-Sinjura Maria Borg.

IS-SINJURA MARIA. C. BORG (Membru Kummissjoni Djoċesana Żgħażagħ): Illum se nippreżenta d-dokument li kien inħadem bejn dawn l-għaqdiet differenti.  Fuq il-cover tal-memorandum hemm il-lista tal-għaqdiet differenti li pparteċipaw fih. Ipparteċipaw ukoll żgħażgaħ oħra però primarjament kienu dawk l-għaqdiet li l-aktar li kkontribwixxew sabiex jinbena d-dokument.  Dwar dan id-dokument se jidħol aktar fil-fond is-Sur Stefan Cachia u ż-żgħażagħ l-oħra li hawn preżenti hawnhekk. 
IS-SUR STEFAN CACHIA (Membru Kummissjoni Djoċesana Żgħażagħ):  Dan id-dokument qiegħed jiġbor fih l-ideat taż-żgħażagħ li qegħdin jagħmlu mixja ta’ fidi.  Tajjeb li nispeċifika li dawn qegħdin jagħmlu din il-mixja fi sfond ta’ tagħlim Nisrani u qegħdin jipprovaw mhux biss iwassluh lill-oħrajn, imma qegħdin jipprovaw jgħixuh huma stess.  Hija esperjenza diretta li ż-żgħażagħ stess qegħdin jagħmlu.  Dawn il-konklużjonijiet mhumiex sempliċement ideat, imma huma esperjenzi tal-istess żgħażagħ li qed jgħixu din ir-realtà, kemm bħala membri tal-familja li huma jifformaw parti minnha, kemm ta’ dawk iż-żgħażagħ li qegħdin fl-għerusija u allura qegħdin jippreparaw ruħhom sabiex jidħlu fl-esperjenza taż-żwieġ kif ukoll ta’ dawk iż-żgħażagħ li diġà daħlu fiż-żwieġ u issa bdew jibnu l-familja tagħhom.  Għalhekk naħseb li dan il-memorandum għandu valur miżjud għax qiegħed juri mhux biss kif jaħdmu ż-żgħażagħ imma qed juri wkoll dak li qed jesperjenzaw. 
It-tweġibiet fil-qosor nistgħu niġbruhom taħt numru ta’ headings. L-ewwelnett għandek id-definizzjoni ta’ x’inhi familja.  Din hija xi ħaġa li tibda permezz taż-żwieġ. Fil-fatt iż-żwieġ ġie definit bħala dak il-bieb li hekk kif ir-raġel u l-mara jgħaddu minnu jsiru familja.  Il-familja by definition hija magħmula minn raġel u mara li fir-relazzjoni ta’ bejniethom, permezz taż-żwieġ, jikkonsolidaw l-imħabba tagħhom bl-intenzjoni li jġibu t-fal u jidħlu f’din is-sħubija li hija l-familja.  Iż-żwieġ jista’ jkun kemm dak statali, ċivili jew inkella dak li jiġi ċċelebrat permezz tas-sagrament, li allura huwa ż-żwieġ reliġjuż.  Il-familja hija xi ħaġa li tinbena fuq rispett, imħabba, impenn dejjiemi, ħbiberija u kompatibilità bejn ir-raġel u l-mara li jidħlu f’din ir-relazzjoni u l-intimità ta’ bejniethom, li tkun miftuħa kif diġà għidt għall-ulied.  Iż-żgħażagħ jagħrfu li jeżistu forom oħra ta’ relazzjonijiet, u allura jrid ikun hemm element ta’ distinzjoni bejn familja u relazzjonijiet oħra. Relazzjonijiet oħra jistgħu jkunu ta’ natura differenti, imma n-nies li jidħlu fihom mhux qed jgħaddu minn dan il-bieb li huwa ż-żwieġ.  Għalhekk huwa importanti li jkun hemm distinzjoni fin-nominklatura li tiġi wżata u filwaqt li s-soċjetà tħares u tirrikonoxxi d-dinjità ta’ dawn l-individwi u d-drittijiet li huma jista’ jkollhom anke ċivilment, dan m’għandux isir a skapitu tal-familja.  Il-familja għandha tiġi mħarsa mhux biss permezz tal-gvern u tal-qafas regolamentarju u leġislattiv, imma wkoll permezz tal-politika in ġenerali, tal-miżuri kollha li jittieħdu u tal-miżuri li jiġu attwati anke fuq livell ta’ eżekuttiv. 
Il-politika tal-Istat dwar il-familja tista’ tinġabar f’sentenza waħda; kull miżura u servizz tal-Istat li jiġu mfassla u implimentati għandu jkollhom il-familja fil-qalb u l-ħsieb tagħhom.  Għalhekk għamilt l-enfasi li m’għandux biss ikun hemm id-dimensjoni leġislattiva, imma anke fuq livell ta’ eżekuttiv għandha tingħata l-importanza mistħoqqa lill-familja.  Bil-kelma “familja” dejjem qed nifhmu dik ir-relazzjoni bejn ir-raġel u l-mara li jidħlu f’dan il-bieb li huwa ż-żwieġ.  Wara l-livell tad-definizzjoni wasalna għal-livell ta’ dak li għandu jiġi pprovdut mill-Istat kemm qabel iż-żwieġ, kemm matul l-għerusija u anke wara ż-żwieġ.  Iż-żgħażagħ hawn għamlu enfasi qawwija fuq id-dimensjoni tal-edukazzjoni u l-formazzjoni.  

L-edukazzjoni qabel iż-żwieġ u matul l-għerusija.  Nixtieq ngħid xi ħaġa fuq l-edukazzjoni qabel iż-żwieġ u matul l-għerusija.  L-edukazzjoni għandha tibda tingħata lit-tfal minn ċkunithom.  Ħafna drabi dawn ikunu soġġetti għal formazzjoni diretta jew indiretta anke permezz tal-mezzi tax-xandir, permezz tal-cartoons u l-programmi li jaraw, fejn tista’ tkun qed tippromwovi veduti jew mudelli differenti li jkunu ta’ ħsara għad-dimensjoni tal-familja u allura tista’ ssirilhom ħsara kontinwa.  Għaldaqstant huwa tajjeb li jsir bil-maqlub, fejn il-formazzjoni li tingħata lit-tfal tkun waħda pożittiva u din tista’ ssir permezz ta’ cartoons u modi oħra ta’ edukazzjoni formali u informali minn meta dawn ikunu għadhom żgħar ħalli jingħataw il-valuri ta’ familja soda.  L-edukazzjoni formali, anke permezz tal-kurrikulu nazzjonali u permezz ta’ suġġetti bħalma huma l-PSD, il-Personal and Social Development, għandhom jissawru u jiġu mwassla valuri sodi favur il-familja fejn l-istudenti, li huma ċ-ċittadini ta’ għada, ikunu jistgħu jistaqsu fuq il-messaġġi li jitwasslu lilhom dwar x’inhi l-familja u x’inhu ż-żwieġ. 
L-edukazzjoni għandha tagħti importanza wkoll lill-valur dwar is-saħħa sesswali u s-sesswalità.  L-edukazzjoni għandha tkun proċess kontinwu u m’għandhiex tieqaf maż-żwieġ.  Fil-fatt din għandha titkompla wara ż-żwieġ.  Għandha tingħata għajnuna lill-għaqdiet taż-żgħażagħ fil-komunità.  Diġà jeżistu diversi għaqdiet li qed jagħmlu ħafna xogħol, fosthom dawk li qed jagħmlu din il-mixja ta’ fidi, bħalma huma dawk l-għaqdiet li ħadu sehem f’dan il-proċess.  Huwa importanti li dawn il-frameworks li diġà jeżistu jingħataw għajnuna diretta u indiretta biex dak li huwa volontarjat jiġi wżat ħalli dan il-messaġġ ikun jista’ jitwassal b’mod iżjed formali, fejn tingħata preparazzjoni diretta liż-żgħażagħ li jkunu jridu jersqu lejn iż-żwieġ.  Teżisti wkoll ir-realtà ta’ dawk iż-żgħażagħ li jiżżewġu biċ-Ċivil u allura għandha tingħata wkoll formazzjoni lil dawn iż-żgħażagħ.  Preżentement kif nafu teżisti l-formazzjoni li tagħmel il-Knisja permezz tal-korsijiet ta’ Kana u nħass il-bżonn li ssir xi ħaġa ċivili simili għal dan.  Fil-korsijiet ta’ Kana, kif inhuma magħrufa mill-maġġorranza tal-pubbliku in ġenerali, tingħata għajnuna sabiex dawn ma jibqgħux biss fuq ċertu livell.  Il-koppji li jagħtu dawn il-korsijiet ta’ Kana għandhom taħriġ għalihom, imma forsi jista’ jingħata taħriġ iżjed professjonali, anke permezz ta’ social workers, biex b’hekk f’dawn il-korsijiet it-tħejjija għaż-żwieġ tkun waħda iżjed professjonali li tindirizza l-bżonnijiet u l-isifidi li qed jiltaqgħu magħhom iż-żgħażagħ li jidħlu għaż-żwieġ. 
Waħda mill-isfidi li ġew identifikati anke min-numru ta’ nies li qegħdin preżenti f’dawn id-diversi għaqdiet u n-nies li qegħdin fl-għerusija jew li diġà daħlu għaż-żwieġ, hija l-problema tax-xiri tal-ewwel dar.  Peress li l-prezzijiet huma esaġerati, biex koppja tkun tista’ tixtri dar qed ikollha tgħaddi minn stress finanzjarju qawwi li jirriżulta fi tnaqqis mill-ħin li l-koppja jqattgħu flimkien.  Dan qed iwassal biex tonqos il-komunikazzjoni ta’ bejniethom, fejn qed tiġi posposta anke l-fertilità tal-koppja minħabba l-prezzijiet esaġerati li qed jintalbu għad-djar.  Dan qed iwassal ukoll biex il-kwalità tar-relazzjoni bejn il-koppja tmur lura u allura qed jonqos iċ-ċans ta’ suċċess għall-koppji li jidħlu għaż-żwieġ.  Dan minbarra l-pressures soċjali li jista’ jkun hemm, anke min-naħa tal-Istat, minħabba d-diffikultajiet li dawn iż-żgħażagħ jiltaqgħu magħhom.  Għalhekk ġew issuġġeriti numru ta’ miżuri fejn, fost oħrajn, qed jiġi enfasizzat li għandha ssir pressjoni fuq il-banek biex ma jisfruttawx lil dawn il-koppji fuq livell leġislattiv jew fuq livell ta’ eżekuttiv, billi jirrestrinġu l-mod ta’ kif qed jirreklamaw il-loans tagħhom.  Għandu jkun hemm ukoll xi għajnuniet.  Pereżempju, waħda mill-proposti li tressqu kienet dik li għandu jkun hemm xi forma ta’ għajnuna anke fuq il-kera.  Ġie suġġerit ukoll li b’xi mod titnaqqas il-pressjoni qawwija fuq l-importanza li qed tingħata lit-tiġijiet u li għandu jkun hemm aktar edukazzjoni dwar il-bżonn ta’ bilanċ bejn ix-xogħol u l-familja. 
Issa li qed naqilbu għal dawk li huma għajnuniet u l-politika dwar iż-żgħażagħ wara li jiżżewġu, ħafna drabi għandek il-bilanċ bejn ix-xogħol u l-familja.  Iż-żgħażagħ esprimew ruħhom favur l-element tal-working time directive għax din tista’ tagħti opportunità lill-individwu għal bargaining power mal-employer.  Fil-verità ħafna drabi ż-żgħażagħ m’għandhomx bargaining power mal-employer.  Rigward l-edukazzjoni fiż-żwieġ, iż-żgħażagħ saħqu li din għandha titkompla wara ż-żwieġ.  Fost l-oħrajn semmew għajnuniet li jistgħu jingħataw kemm permezz ta’ counselling, family therapy, formazzjoni tal-koppja fuq valuri, l-importanza tar-rispett, il-fedeltà, il-komunikazzjoni u l-impenn bejn il-koppja u s-servizzi li jgħinu lill-ġenituri b’mod speċjali fejn tidħol it-trobbija tat-tfal u anke għajnuniet rigward l-użu tal-flus u l-mod kif dawn jistgħu jiġu managed aħjar. 
Il-kwalità tal-edukazzjoni fl-iskejjel tal-Istat hija tema oħra li ssemmiet miż-żgħażagħ fejn intqal li jekk ikollok edukazzjoni ta’ kwalità fl-iskejjel tal-Istat titnaqqas il-pressjoni tal-ġenituri biex jibagħtu lill-uliedhom fi skejjel privati u allura titnaqqas ukoll il-pressjoni għal iżjed infiq ta’ flus.  Issemmiet ukoll l-importanza li jkun hemm distakk bejn il-benefiċċji soċjali u l-paga minima.  Saru proposti oħrajn favur iċ-ċentri tat-tfal low cost u favur il-flexitime.  Issemma wkoll il-bżonn ta’ miżuri favur il-familja min-naħa tal-employers privati, fejn intqal li l-kumpanniji privati għandhom jintroduċu aktar miżuri favur it-tfal, bħalma huma l-flexitime u maternity leave iżjed fit-tul. 
Saret enfasi qawwija, li ssemmiet kważi minn kull grupp li ħa sehem f’din il-konsultazzjoni, favur miżuri li ma jippenalizzawx lill-familja.  Ħafna drabi l-miżuri legali, fiskali u soċjali jiffavorixxu nies li forsi jgħixu f’realtajiet li mhumiex dawk ta’ familja, ta’ koppja magħmula minn raġel u mara li jiżżewġu.  Iż-żgħażagħ saħqu li dawn it-tip ta’ miżuri għandhom jitbiddlu u l-gvern jew l-awtoritajiet għandhom idaħħlu miżuri legali, fiskali u soċjali favur il-familja.  Miżura oħra li ssemmiet kienet dwar l-importanza li ċ-childrens’ allowance tiġi riveduta minħabba r-realtajiet ta’ familji u tfal fir-reġistru tal-faqar relattiv.  Issemmew ukoll l-għajnuniet finanzjarji li jistgħu jingħataw għal kull wild sabiex tiżdied il-popolazzjoni.  Miżura li ntlaqgħet tajjeb ħafna waqt il-forum kienet dik ta’ cash bonuses għal kull anniversarju ta’ ħajja miżżewġa. 
Issemmiet ukoll għajnuna lill-familji bi problemi.  Ovvjament wieħed irid jirrikonoxxi li jeżistu problemi anke minħabba l-isfidi li jiltaqgħu magħhom iż-żgħażagħ.  Kif diġà semmejna teżisti l-problema tax-xiri ta’ propjetà li qed iżżid ħafna l-istress fil-familja u n-nuqqas li l-għarajjes isiru jafu lil xulxin u ovvjament din il-problema tibqa’ teżisti anke wara ż-żwieġ.  Allura huwa importanti li tingħata għajnuna sabiex wieħed jifhem x’inhu jwassal għall-ġlied bejn il-koppji u għas-separazzjoni.  Ladarba jkun hemm separazzjoni, teżisti l-importanza li l-ħin mat-tfal għandu jiġi eżerċitat mill-ġenituri b’mod ugwali. 
Issemmiet ukoll fost l-oħrajn il-fiera annwali tal-familja u t-tema li ssemmiet fost il-gruppi kienet il-mod kif il-familja tiġi rappreżentata fuq il-media, b’mod speċjali mill-media tal-Istat.  Intqal li ħafna drabi jittellgħu programmi favur id-divorzju u s-separazzjoni li filwaqt li jagħtu importanza lil dawn ir-realtajiet, li fil-verità huma minimi, jinvolvu parti żgħira mill-popolazzjoni u tingħata inqas importanza lill-familja u liż-żwieġ.  Allura biex ngħid hekk għandek engineering bil-maqlub tal-opinjoni soċjali popolari li minħabba li jagħtu importanza lil dawk li huma realtajiet tal-ftit, għalkemm għandhom każijiet ġenwini, mhux qed tingħata importanza lil dik li hija r-realtà tal-maġġoranza.  B’hekk tista’ tiġi fformata opinjoni li tista’ tkun żbaljata. 
Id-diffikultajiet u l-ostakoli li jsibu ż-żgħażagħ kemm fl-għerusija kif ukoll fiż-żmien li huma jkunu qed jibnu l-familja tagħhom huma d-djun mal-banek, il-prezzijiet esaġerati tal-proprjetà, in-nuqqas ta’ komunikazzjoni bejn il-koppja, il-bżonn ta’ aktar xogħol biex wieħed jgħin lill-familja, l-istazzjonijiet fis-soċjetà bħalma huma l-media, il-pressjoni mis-soċjetà li twassal lill-koppji miżżewġa jagħmlu affarijiet kontra l-volontà tagħhom u n-nuqqas ta’ tagħlim.  Għalhekk nerġa’ intenni l-importanza tal-formazzjoni, l-importanza li jiġu indirizzati l-prezzijiet esaġerati, l-issue tal-media u l-mod kif iż-żgħażagħ iħossu li r-realtajiet qed jiġu mgħawġa mill-mezzi tax-xandir.  Din hija ġabra fil-qosor ta’ dak li ntqal waqt il-forum u ta’ dak li qed jiġi nkluż f’dan id-dokument. 

THE CHAIRMAN:  Grazzi.  Hawn aktar kummenti oħra min-naħa tagħkom?  Jekk hawn xi ħadd li jixtieq iżid xi ħaġa ma’ dan il-ħsieb, issa huwa l-mument.  Jien ma niddejjaqx nisma’ l-kummenti tagħkom wara din il-preżentazzjoni qasira li kellna ta’ dan id-dokument, li rrid ngħid huwa dokument tajjeb ħafna.  Xi kultant jiġu dawk il-ġranet li jimlewk bil-kuraġġ għax tara xi ħaġa tajba f’idejk, u din hija xi ħaġa tajba. Ħafna drabi l-politika bid-dokumenti tibda, jiġifieri l-ħsieb jibda b’xi ħaġa miktuba.  L-ewwel għandek il-ħsieb, imbagħad għandek il-kelma u mbagħad għandek il-kelma miktuba li fiha l-forza tagħha.  Jekk hawn xi ħadd li jrid jesprimi l-ħsieb tiegħu waqt li qegħdin hawnhekk, ma niddejjaq xejn li nisimgħu. 

L-Onor. Anthony Zammit.  
ONOR. ANTHONY ZAMMIT:  L-ewwelnett nixtieq nirringrazzja lill-mistednin li għandna magħna llejla għax jidher veru għamiltu xogħol siewi, xogħol li bħalma qal iċ-Chairman, jista’ jkun il-bażi ta’ kif tinbena l-politika soċjali jew il-bażi ta’ kif għandha tiġi rranġata.  Pereżempju, semmejtu s-sitwazzjoni fejn jingħata rigal ta’ kull sena tal-anniversarju taż-żwieġ.  Niftakar li l-Partit Laburista fil-gvern kien introduċa r-rigal taż-żwieġ, fejn meta koppja tiżżewweġ dak iż-żmien il-gvern kien jagħtiha Lm100 sabiex juri rikonoxximent.  Tridu tqisu li s-soċjetà hi dik li hi, però rridu naħsbu fis-soċjetà tal-futur ukoll.  Il-frott tas-soċjetà tal-lum huwa s-soċjetà tal-futur ta’ dan il-pajjiż u li jkun hemm elementi ta’ bażi soda huwa importanti ħafna.  It’s a flowing society, soċjetà li tiġi affettwata minn diversi affarijiet, fosthom mill-media, speċjalment mill-internet, imma l-bniedem minn dejjem kellu t-tentazzjonijiet. 
Jiena nemmen li meta persuna tiġi mrobbija ġo familja soda, anke jekk taqa’ għat-tentazzjoni, għada pitgħada se terġa’ lura lejn it-triq it-tajba.  Għalhekk nemmen ħafna li l-bażi ta’ kull familja għandu jinbena minn mindu l-individwu jkun għadu żgħir, fejn allura tilħqu ħafna l-media.  F’dawn iż-żmenijiet aktar naraw media li tippromwovi żwieġ li huwa mkisser, fejn kulħadd imur ma’ dik u mal-oħra, milli dak li dejjem kellna hawn Malta.  Sfortunatament illum il-bażi tal-familja qed jitkisser u jien nemmen li l-individwu huwa n-nukleu u l-familja hija ċ-ċellola tas-soċjetà. 
Għandkom raġun dwar dak li għidtu fuq l-għoli tal-prezzijiet tal-proprjetà.  Hija xi ħaġa li l-Malti għandu ġo fih li kull familja għandu jkollha l-proprjetà tagħha.  Din hija xi ħaġa li ssibha f’kull Malti li jifforma familja.  Issa anke s-single persons jixtiequ li jkollhom id-dar tagħhom, li wara kollox hija xi ħaġa sabiħa wkoll.  Barra minn Malta wieħed jibda bil-kera u mbagħad jidħol għal piżijiet oħra, jiddependi kif tevolvi l-familja biex wieħed jara xi jkun jista’ jħallas.  Forsi għandna bżonn nagħtu iktar kasha din.  Mhuwiex neċessarju li meta wieħed ikun se jiżżewweġ ikollu mill-ewwel il-proprjetà tiegħu għax dan qed jitfa’ piż qawwi fuq il-familja, fejn ir-raġel u l-mara jispiċċaw lanqas biss jaraw lil xulxin.  Dan qed iħalli impatt negattiv, kemm fuq il-koppja u anke fuq l-ulied, li qed jispiċċaw ma jarawx lil missierhom u lil ommhom għax dejjem ikunu għand in-nanniet.  U allura żgur li wieħed għandu aktar x’jiddiskuti f’dan ir-rigward.  
Naħseb li kellkom raġun tgħidu li l-jum tat-tieġ qed jingħata wisq importanza.  Din bħal kull ħaġa li tiġi f’idejn il-media, li mbagħad jipprovaw jisfruttawha ekonomikament, bħalma jiġri fil-Father’s Day u fil-Mother’s Day li jien nemmen li għandhom ikunu aktar xi ħaġa tal-familja u tal-ħbieb.  Jien naħseb li din għandha tkun xi ħaġa aktar personali u m’hemmx bżonn nipprovaw nimpressjonaw.  Jien qbilt magħkom mija fil-mija fuq l-idea li t-tieġ għandu jerġa’ jieħu l-bażi ta’ tieġ.  Għandkom ideat sbieħ ħafna u naħseb li jkun tajjeb li jien inżid ċerti ideat ma’ dawk li għandkom għax għalija l-familja hija importanti.  Pereżempju, rigward il-flexitime jien ilni nipprova nagħti mbottatura, aktar għall-omm milli għall-missier, imma meta wieħed jara li l-irwol tal-missier dan iż-żmien qed jingħata iktar importanza, u hekk għandu jkun, allura nemmen li l-flexitime għandu jkun għat-tnejn.  Jeżisti wkoll xogħol li l-omm tista’ tagħmlu mid-dar permezz tal-internet.  Jiġifieri hemm metodi kif nistgħu niftħu l-possibbiltajiet biex il-familja minflok inbegħduha, nerġgħu ngħaqqduha.  Huwa veru li l-familja Kristjana hija importanti, u ż-żwieġ huwa importanti, però iktar ‘il quddiem forsi niftħu diskussjoni fejn niddiskutu jekk meta żwieġ bejn żewġ persuni ma jirnexxix, dawn it-tnejn jistgħux jerġgħu jifformaw familja.  Kulħadd jista’ jagħmel żball, imma li minn koppji li huma mkissrin tipprova tibni familja oħra, se jkun aktar diffiċli.  Nixtieq li jkolli aktar ideat mingħandkom għax irridu nżommu mar-realtà ta’ dawn iż-żmenijiet. 
On the whole din kienet xi ħaġa sabiħa ħafna u nirringrazzjakom.  Xi ħaġa li nsib importanti minn dawn id-diskussjonijiet li nagħmlu hi li mhux isir rapport, jintefa’ fuq xkaffa u jintesa imma li meta tmur biex tfarfru se terġa’ taqrah u terġa’ tagħtih il-ħajja.  Huwa importanti ħafna wkoll li jibqa’ jkun hemm kuntatt u diskussjoni.  Intom tajtu xogħol lill-komunità u lis-soċjetà u ta’ dan nirringrazzjakom.  And I suggest that you keep in touch because it is worth it. 

THE CHAIRMAN:  Issa nixtieq nagħmel ftit kummenti bħala Chairman ta’ dan il-Kumitat.  Laqtitni sentenza li ktibtu fl-ewwel paġna ta’ dan ir-rapport u li din tgħid hekk; 
“Dakinhar il-membri tal-Kumitat Permanenti dwar l-Affarijiet Soċjali qalu lir-rappreżentanti tal-għaqdiet taż-żgħażagħ li huma lesti li jilqgħu kull stedina minn għaqdiet taż-żgħażagħ għax jixtiequ jisimgħu aktar liż-żgħażagħ.” 
Grazzi talli poġġejtu din is-sentenza kif poġġejtuha.  Qed ngħid grazzi għax il-mod ta’ kif qed nipprovaw naħdmu bħala Kumitat huwa billi aħna nifhmu li l-ewwel dmir li għandna lejn is-soċjetà huwa proprju dak li nisimgħu.  Jien fil-business plan ktibt li rridu nkunu qrib tal-weġgħat u t-tamiet tan-nies tagħna u allura dan il-kumitat nixtiequ li jkun - u qiegħed ikun imma rridu naħdmu kollha kemm aħna biex ikun aktar hekk - parti mill-Parlament Malti li kapaċi jisma’ u jagħti ħin biex jinstemgħu dawk l-ilħna li ħafna drabi jsibu diffikultà biex jinstemgħu.  Allura l-ewwel kumment li rrid ngħaddi huwa dan; grazzi talli intom qed tkunu xhieda tal-interess li aħna għandna bħala Kumitat Permanenti dwar l-Affarijiet Soċjali fl-impenn soċjali biex tiżviluppa aktar din il-kuxjenza soċjali f’pajjiżna u fil-poplu tagħna. 
Iva aħna nixtiequ nisimgħu aktar liż-żgħażagħ u lil kull settur ieħor fis-soċjetà għax hemm ħin fejn il-politiku ma jridx jitkellem imma jrid jisma’.  U dak l-eżerċizzju għamilnih.  Komplu semmgħu leħinkom.  Dan m’għandux ikun it-terminu ta’ ħidma imma għandu jkun il-bidu ta’ ħidma interessanti għalikom.  Hawn materjal fuqiex taħdmu u jekk jogħġobkom aħna lesti li nkunu ta’ għajnuna għalikom.  Komplu ddiskutu dan il-memorandum ma’ min taħsbu li ma jaqbilx magħkom.  Huwa aktar faċli li tiddiskutu ma’ min għandu l-istess sentimenti u valuri li intom taqsmu bejnietkom imma aħna bħala poplu u bħala persuni tajjeb li nibdew nitkellmu u nkunu kapaċi nisimgħu lil xulxin anke meta naħsbu li ma naqblux.  Almenu nisimgħu u nxerrdu dak li aħna nemmnu fih, biex meta titkellmu anke ma’ min ma jaqbilx magħkom, ikun iżjed faċli għax il-ħsebijiet tagħkom ikunu ġew miktuba.  Għalhekk sabiex taqsmu l-fehmiet tagħkom, issa li huma miktuba, huwa aktar faċli.  Id-dibattitu intern għadda, għamiltuh, issa tridu toħorġu u taqsmu dawn l-ideat bejnietkom. 
Intom ktibtu wkoll - u huwa tajjeb li wieħed jitkellem dwar dan - li fis-soċjetà jeżistu tipi differenti ta’ relazzjonijiet.  Tajjeb li titkellmu dwarha din mas-soċjetà b’mod ġenerali.  Iż-żwieġ huwa żwieġ, il-familja hija familja u r-relazzjonijiet huma relazzjonijiet. Ejjew nidraw li meta nikkomunikaw nirreferu għal dak li nkunu qed nirreferu għalih bil-kelma ġusta.  M’għandniex nużaw il-kelma “żwieġ” jew il-kelma “familja” għal kollox.  Nixtieqkom ukoll tħossu r-responsabilità tagħkom lejn is-soċjetà b’mod ġenerali.  Jien għamiltilkom stedina kif għamilt lil ħaddieħor imma filwaqt li ħaddieħor għadu ma ħax inizjattiva, intom għamiltu xi ħaġa dwarha.  Issa nixtieq ngħaddilkom stedina oħra.  Ħossukom responsabbli lejn is-soċjetà bħala żgħażagħ u ħossu d-dmir li tiddefendu din is-soċjetà li intom tagħmlu parti minnha.  

Jien kienet laqtitni sentenza meta kont għadni żagħżugħ li ħalliet marka fija u din kienet tgħid hekk: “Ħallu d-dinja u s-soċjetà aħjar milli sibtuha.”.  Niftakar li kienet stampata b’mod sabiħ imma kienet kwotazzjoni mill-Konċilju Vatikan II.  Tinsewx li jekk jien għandi 48 sena, 30 sena ilu, il-Konċilju Vatikan II kien għadu xi ħaġa friska. Konna nistudjawh ukoll għall-eżamijiet tal-“O” levels dak iż-żmien.  Jiġifieri jekk nerġa’ mmur lura ftit aktar minn hekk, meta kont nitkellem fuq il-Konċilju Vatikan II kont qed titkellem fuq xi ħaġa kbira, imma dik is-sentenza niftakar li laqtitni.   Għalhekk jien qed nistedinkom minn din il-kariga żgħira li għandi, imma naħseb li hija sinifikattiva fis-soċjetà Maltija, sabiex tħossukom responsabbli lejn is-soċjetà u tiddefenduha ħalli tħalluha aħjar milli sibtuha. 
L-aspett soċjali ddiskutuh b’tali mod li ma tiddefendux biss it-twemmin kattoliku ta’ minn fejn intom ġejjin.  At any stage dak huwa tajjeb li tagħmluh, però f’xi ħin itilqu dik il-fora ta’ diskussjoni, poġġuha ftit fil-ġenb mingħajr ma tinsew intom min intom u t-twemmin tagħkom u pprovaw araw x’inhu jiġri lill-familja u liż-żwieġ f’Malta u x’inhu l-impatt negattiv fuq iż-żwieġ u l-familja f’Malta.  Dan irridu nipprovaw insarrfuh mill-element soċjali.  Irridu naraw fiex jista’ jissarraf u fiex qiegħed jissarraf.  Ejjew ninsew ftit x’jgħid Santu Wistin u x’jista’ jgħid San Tumas għall-argument, għax fis-soċjetà forsi mhux kulħadd huwa interessat x’jgħidu dawk in-nies.  Ejjew inħarsu madwarna u naraw x’inhu jiġri mit-tfal ta’ familja mkissra u x’inhu jiġri minn dak ir-raġel jew minn dik il-mara li jisseparaw.  Jien nemmen li s-soċjetà Maltija jeħtieġ li jkollha aktar min jispjegalha.  Jekk jien naħbat bil-karozza, anke jekk nirranġaha, din se tibqa’ tal-istess valur?  Irrid xi ħadd iktar minn panel beater biex ikun jista’ jispjegali.  Qed nagħmel tixbiħa żgħira għax naħseb li wasal iż-żmien li mill-aspett soċjali niddiskutu t-tajjeb u t-tkissir tal-familja xi jsarraf, anke fi flus, għas-soċjetà tagħna, xi jsarraf anke mill-element materjali u dak tal-well-being tal-individwi u tal-ġid komuni.  F’xi ħin irridu niftħu għajnejna u nindunaw x’inhu t-tajjeb u l-ħażin u niskopru kif saret il-ħsara. 
Semmejtu l-koabitazzjoni.  Aħna bħala Kumitat Permanenti dwar l-Affarijiet Soċjali għamilna sejħa pubblika għal dawk li huma mweġġgħin jew għaddejjin minn xi esperjenza u jixtiequ jagħtu l-veduti tagħhom lill-Parlament Malti fuq x’jifhmu b’koabitazzjoni.  Tlabnihom jesprimu ruħhom dwar kif jixtiequ li tkun il-liġi li tittratta l-koabitazzjoni.  Xtaqna li meta nkunu qed niddiskutu l-aspetti kollha tal-familja, aħna nisimgħu wkoll lil min għandu ideat fuq il-koabitazzjoni u x’jaħseb dwarha.  Ma tlabniex lill-politiċi jgħidulna x’liġi jaħsbu li għandu jkun hemm biex tiddefendi lil min qiegħed f’koabitazzjoni imma xtaqna nisimgħu lil min diġà qiegħed f’koabitazzjoni ħalli mmorru at source u nsiru nafu x’weġgħat u xi żvantaġġi qed jgħixu dawn in-nies. U rrid ngħid li rċevejna xi kummenti.  Jien ħsibt li se nirċievi aktar u s-sejħa għadha mifutħa, u jekk għandna xi ġurnalisti li qed jisimgħuna mill-uffiċċji tagħhom, nitlobhom jieħdu nota ta’ dan.  Id-diskussjoni li se tkompli wara li intom titilqu se ssir sabiex niffinalizzaw dokument li nixtiequ li niffinalizzawh qabel ma dan il-Parlament jaġġorna għall-vakanzi tas-sajf.  Fil-fatt dan id-dokument huwa intitolat; “L-Edukazzjoni, ir-Responsabilità u l-Fedeltà:  l-Aqwa Strateġija Nazzjonali Favur is-Saħħa Sesswali”.
Nixtiequ li dan intom tiddiskutuh.  ‘Il quddiem ngħadduhulkom ħalli tkomplu tiddiskutuh anke bejnietkom.  Kull ħaġa li ngħidu aħna mhijiex domma tal-fidi li kulħadd irid jaqbel magħha imma huwa importanti li jkun hawn diskussjoni wiesgħa fuq dan is-suġġett.  Għada, proprju f’din il-Kamra, se nkunu qed nagħmlu preżentazzjoni lil numru ta’ rappreżentanti ta’ NGOs fuq l-ewwel dokument - li jien sodisfatt ħafna bih, nirringrazzja lil sħabi u lil Alla l-imbierek li aħna diġa’ ppubblikajna - li jitratta l-familji li qegħdin jgħixu fir-riskju tal-faqar relattiv.  Però hemm ukoll il-perspettiva tat-tfal.  It-tfal kemm qegħdin ibatu?  Nixtieq li meta tiddiskutu ħafna issues soċjali tħarsu wkoll lejn it-tfal għax is-soċjetà tagħna donnha qed tikber u m’għadhiex tqis iktar lit-tfal.  Aħna bħala adulti sirna nqisu qiesna biss u mhux qies it-tfal.  It-tfal jiddependu minna l-adulti.  Anke l-għasfur u l-għasfura fil-bejta wkoll iqisu qies il-frieħ tagħhom.  Jasal żmien fejn l-għammiela titfa’ ‘il barra lill-ferħ iż-żgħir li ma jkunx għadu tar, u miskin hu, għax in-natura għandha mod kif tagħmel l-għażliet tagħha b’mod naturali imma aħna rridu nkellmuha lis-soċjetà.  Mhux dejjem ikun tajjeb meta l-adulti jinsew lit-tfal u jqisu qieshom biss.  
Forsi intom diġà mistednin imma jekk m’intomx qed nistedinkom b’mod verbali.  ‘Il quddiem lesti li nagħmlu preżentazzjoni ta’ dan id-dokument, fejn niġi jien jew xi ħadd minn sħabi u nagħmlu preżentazzjoni, bħalma se nagħmel għada, lill-għaqdiet tagħkom u niddiskutuh.  Ħudu l-preżentazzjoni u ddiskutuha mal-għaqdiet tagħkom għax il-faqar mhuwiex biss objettiv li jista’ jagħmel tajjeb għalih l-Istat bħala stat imma anke s-soċjetà b’mod ġenerali permezz tal-għaqdiet tal-volontarjat.  Din trid issib mezz kif titfa’ għajnejha fuq il-problemi u ssolvihom.  Dik hija xi ħaġa importanti li nistgħu nagħmlu.  Jien nixtieq ukoll nara kontinwazzjoni ta’ din id-diskussjoni.  

L-Onor. Anthony Zammit tkellem ukoll f’dan ir-rigward imma issa se nagħmlilkom stedina oħra u nixtieqkom tieħdu nota tagħha.  Jien se ngħinkom f’kull waħda minn dawn l-istediniet li qegħdin nagħmlu.  Immaġinaw li f’din il-Kamra jkollna diskussjoni ‘l quddiem, anke jekk ikun waqt is-sajf – fil-każ inġibu l-permess tas-Sedja - ħalli dan id-dokument jiġi diskuss fil-preżenza tal-President ta’ Malta, tal-Prim Ministru, tal-Kap tal-Oppożizzjoni, tal-Arċisqof u ta’ personalitajiet oħrajn f’Malta li setgħu taw kontribut soċjali, u nkunu kollha preżenti madwar mejda sabiex dawn l-ideat tagħkom ikomplu jiġu diskussi.  Issa jien m’għandix il-permess tagħhom dawn imma qed nagħmlilhom stedina.  J’Alla dawn l-ideat ikomplu jiġu diskussi rispettivament fil-partiti politiċi u anke fil-Knisja.  Jien inwegħedkom li nagħmel ħilti biex dan id-dokument ikun parti mir-rapport tagħna li jelenka l-ideat taż-żgħażagħ fuq il-familja u ż-żwieġ f’Malta. Però tieqfux hawnhekk.  Huwa importanti li tkomplu titkellmu fuq x’temmnu intom, anke jekk issibu lil min ma jaqbilx magħkom. 
Se nispiċċa b’kelma li għadu kemm qal l-Onor. Anthony Zammit; “lets keep to our measures”.  Hu kien qed jgħidha f’kuntest ieħor li dalwaqt se nitkellem dwaru, fejn kien qed jirreferi għall-ispiża tat-tieġ.  Jien nixtieq ngħid “lets keep to our measures” għalina bħala soċjetà Maltija.  Ejjew naraw li jekk għandna xi ħaġa tajba li soċjetajiet oħrajn setgħu tilfu, dak it-tajjeb li għandna nżommuh.  F’sens wiesa’ qed nikkwota lill-President ta’ Malta.  Jekk aħna għandna xi ħaġa tajba u li forsi pajjiżi oħrajn tilfuha, m’għandniex nistħu niddefenduha and let’s not change for the sake of change.  M’għandniex nagħmlu ċerti bidliet għax ħaddieħor għamel hekk, mingħajr ma nkunu nafu l-konsegwenzi.  F’isem is-soċjetà Maltija nitlobkom biex bħala żgħażagħ tagħtu aktar kontribut lis-soċjetà Maltija billi tispjegawlha aktar il-konsegwenzi soċjali.  U biex inkun pożittiv irrid ngħid kemm hu sabiħ jekk ikollna mentalità favur it-tisħiħ taż-żwieġ u l-familja. 
Jien mhux qed nitkellem b’mod negattiv dwar xi jfisser it-tkissir tal-familja għax naħseb li nkunu qed inpinġu s-soċjetà tagħna kerha.  Ejjew inkunu pożittivi u nkomplu naħdmu fuq x’se jkunu l-effetti soċjali pożittivi jekk inkomplu nsaħħu l-familja.  Jekk ikollna xi tkissir fil-familja rridu naraw kif nistgħu ngħinuha.  Imma ejjew naraw kif ikollna soċjetà li l-prijorità tagħha tkun dik li ssaħħaħ il-familja.  Nawgura  li intom tkunu parti importanti minn dan il-momentum ta’ enerġija li f’dan il-pajjiż jeħtieġ li jkollna, li mhux biss jiċċelebra Jum il-Familja – j’Alla jkollna ċelebrazzjonijiet ta’ Jum il-Familja - imma fl-istess ħin ma jinsiex ukoll lil dawk kollha li fit-traġitt jistgħu jweġġgħu.  Jien se ntemm din il-laqgħa hawnhekk, biex issa kif qegħdin kollha hawn bejn żewġ tobba nkomplu niddiskutu d-dokument li nixtieq li niffinalizzawh illum. Rigward din id-diskussjoni se nagħmel stedina oħra għax nixtieq li tkompli tiġi diskussa.  Ma niddejjaqx li bħala Kumitat inkunu mistiedna biex inkomplu nħabblu moħħna dwar kif nistgħu ngħinukom fil-ħsebijiet tagħkom.  
Fisem il-Kumitat nirringrazzjakom għaliex naħseb li għall-ewwel darba għandna grupp ta’ żgħażagħ li tawna l-ideat tagħhom bil-miktub.  Jien mhux se ngħid fuqiex naqbel jew ma naqbilx għax la huma l-ideat tagħkom se nżommhom għax intom tagħmlulna kuraġġ kbir.  Ħafna drabi, mhux billi aħna membri parlamentari, it-tentazzjoni li naqtgħu qalbna u li nkissru lilna nfusna tiġina bħalma tiġi fuq kulħadd.  Dan ir-rispons tagħkom jagħtina l-kuraġġ għax bl-għajnuna tagħkom nafu li qegħdin nagħmlu xi ħaġa għall-aħjar ta’ din is-soċjetà u nixtieq li flimkien inħossu d-dmir li niddefendu lil din is-soċjetà.  Għaldaqstant nirringrazzjakom u nawgura li ma ndumux ma nerġgħu niltaqgħu biex nagħmlu xi ħaġa oħra u ngħinukom tkomplu twasslu l-messaġġ tagħkom lis-soċjetà.

ONOR. ANTHONY ZAMMIT:  Jien se nagħlaq b’kumment żgħir billi ngħid li this is an arrivederci and not a goodbye. 
THE CHAIRMAN:  Mela għal għada għandkom stedina verbali però huwa importanti li tattendu.  Għada għandna preżentazzjoni fuq l-ewwel rapport li ħriġna u jekk ix-xogħol li għandna nkompluh illum, dan inlestuh.  Imbagħad għada nagħtukom kopja tas-Sexual Health Policy, ir-rapport li se nkomplu niddiskutu issa.  Jekk tridu tistgħu ssegwu magħna.  
Approvazzjoni tad-dokument “L-Edukazzjoni, ir-ResponsabilITÀ u l-FedeltÀ: L-Aqwa StrateĠija Nazzjonali Favur is-SaĦĦa Sesswali”.

Ikompli mit-Tlieta 23 ta’ Ġunju 2009.

THE CHAIRMAN:  Kif għedna l-aħħar darba llum se naraw ir-Rakkmandazzjonijiet li nsibu f’dan ir-rapport u se nibda naqra proprju minn paragrafu 3.1; 
“3.1 Punti Ewlenin
L-istrateġija nazzjonali favur is-saħħa sesswali trid tkun immirata skont l-età tal-persuna u allura jkollha diversi linji ta’ azzjoni li jwasslu għal għan wieħed.  Jidher ċar li tinħass sinerġija bejn l-istrateġija favur saħħa sesswali u r-rakkmandazzjonijiet li diġà ppubblika l-Kumitat fl-ewwel dokument ta’ din il-leġislatura.  Dan isaħħaħ il-filosofija u l-prinċipju tal-Kumitat li t-tisħiħ tal-familja huma intrisikament marbuta mat-tisħiħ tas-soċjetà.  Ir-rakkmandazzjonijiet tal-Kumitat dwar l-Affarijiet Soċjali jistgħu jinqasmu b’mod konkret f’ħames temi:

L-għażliet personali

Il-valuri fis-soċjetà

Aċċess għas-Servizzi

Il-Familji u l-Komunità

Riċerka, evalwazzjoni u informazzjoni

3.2 L-għażliet personali 

Bla dubju għandhom jiżdiedu l-opportunitajiet sabiex kulħadd ikollu l-għarfien, l-attitudni, il-kapaċitajiet, il-ħiliet u l-imġieba responsabbli sabiex jagħmel l-aħjar għażliet fil-ħajja sesswali.  L-iskejjel għandhom rwol importanti f’dan kollu u allura fid-dawl tar-riforma edukattiva f’pajjiżna għandu jsir pjan kif l-edukazzjoni favur is-saħħa sesswali fl-iskejjel tal-istat titjieb f’kull stadju, kemm fil-primarja, sekondarja u post-sekondarja.”

Hemm xi kummenti dwar dan?  Jidher li m’hawnx problemi.  Nixtieq infakkar li bħala dokument diġà kellna qbil dwaru wara li konna għamilna l-emendi, u allura seta’ jiġi ppubblikat.  Kien fuq għażla tiegħi u anke kien hemm ir-rakkmandazzjoni tal-Onor. Michael Farrugia li qalli biex nerġa’ narah.  Finalment bi qbil ma’ kulħadd diġà kellna on the record li aħna stajna nippubblikawh imma konna għażilna li nerġgħu nduruh biex jekk jista’ jkun intejbu fuq dak li diġà kellna. 

ONOR. ANTHONY ZAMMIT:  Jien nixtieq nikkummenta fuq il-parti li tgħid “fl-iskejjel tal-Istat”.  Naħseb li għandha ssir rakkmandazzjoni biex din l-istess ħaġa ssir fl-iskejjel l-oħra.  Għaliex għandu jkun l-Istat biss li jidħol għaliha? 
THE CHAIRMAN:  Nistgħu nżiduha.  Issa jew inneħħu l-kelma “tal-Istat” u tibqa’ l-kelma “skejjel” jew inkella ngħidu “tal-Istat, tal-Knisja u tal-Privat”.  Liema għażla tridu?    

ONOR. MICHAEL GONZI:  Għaliex għamilniha “tal-Istat” fil-bidu nett? 
THE CHAIRMAN:  Le għax hawn għadna qed nitkellmu fuq edukazzjoni b’mod ġenerali. 

ONOR. MICHAEL GONZI:  Mela ma kienx hemm raġuni. 

ONOR. ANTHONY ZAMMIT:  Aħna nistgħu nirrakkmandaw lill-iskejjel tal-Istat għax l-oħrajn huma xi ħaġa privata.  Però rakkmandazzjoni tista’ ssir. 

THE CHAIRMAN:  Mela nneħħu l-kelma “tal-Istat” u nagħmluha “l-edukazzjoni favur is-saħħa sesswali fl-iskejjel titjieb f’kull stadju.”  Issa se naqra paragrafu (b) li jgħid hekk:

“Il-ġenituri għandhom rwol importanti sabiex jassistu l-istrateġija nazzjonali favur is-saħħa sesswali fl-iskejjel u allura għandhom ikunu sieħba ewlenin flimkien mal-professjonisti.  Għal dan il-għan l-istess skejjel għandom joffru t-taħriġ lill-ġenituri f’dan ir-rigward.”.

ONOR. MICHAEL GONZI:  L-iskejjel għandhom joffru taħriġ lill-ġenituri?  Jekk jien irrid nagħti messaġġ liż-żgħażagħ, ma jistax ikun li nagħti messaġġ liż-żgħażagħ biss imma rrid nagħti messaġġ lill-familja kollha.  
MR JAMES CARABOTT:  Ikollok sitwazzjoni fejn l-iskola tgħid mod u l-ġenituri jgħidu mod ieħor. 

ONOR. MICHAEL GONZI:  Mela naħseb li din għandna nirranġawha u nfiehmuha aħjar għax kif inhi mhijiex qiegħda tinftiehem.  
THE CHAIRMAN:  Għaliex? 

ONOR. MICHAEL GONZI:  Għax int qed tgħid: 
“Il-ġenituri għandhom rwol importanti sabiex jassistu fl-istrateġija nazzjonali favur is-saħħa sesswali fl-iskejjel”.

Issa din tista’ tinftiehem li jien, meta nkun se nagħmel din l-istrateġija, se ndur fuq il-ġenituri biex nara x’inhi l-idea tagħhom imma l-messaġġ li rrid nagħti hu li jien se ngħallem is-saħħa sesswali liż-żgħażagħ imma l-ġenituri jridu jkunu preżenti wkoll sabiex il-messaġġ ma jkunx interpretat ħażin.  Jew inkella jien inkun qed nagħti messaġġ u l-ġenituri jgħidu “le”.  Għalhekk trid tgħallem lil kulħadd. 

THE CHAIRMAN:  Il-kelma “jassistu” tista’ tinbidel fil-kelma “isostnu”?  B’dan il-mod din tiġi taqra hekk: 

“Il-ġenituri għandhom rwol importanti sabiex isostnu l-implimentazzjoni tal-istrateġija nazzjonali favur is-saħħa sesswali fl-iskejjel u allura għandhom ikunu sieħba ewlenin flimkien mal-professjonisti.  Għal dan il-għan l-istess skejjel għandom jinkludu lill-ġenituri f’dan ir-rigward.”.

Paragrafu (c) jgħid hekk:

“Aċċess universali għal edukazzjoni sesswali fl-iskejjel għal kulħadd u li tkun immirata skont l-età tal-istudenti u sostnuta tul is-snin kollha tal-edukazzjoni.  L-edukazzjoni favur is-saħħa sesswali tista’ tkun integrata f’suġġetti diġà eżistenti bħall-bijoloġija, PSD, reliġjon, psikoloġija u soċjoloġija kemm fil-primarja, sekondarja u post-sekondarja.”.

ONOR. MICHAEL GONZI:  Min kien qal; “L-edukazzjoni favur saħħa sesswali tista’ tkun integrata f’suġġetti diġà eżistenti bħall-bijoloġija, PSD, reliġjon, psikoloġija u soċjoloġija kemm fil-primarja, sekondarja u post sekondarja.”?

MR JAMES CARABOTT:  Li għamilt hemmhekk kien li rajt xi prattiċi internazzjonali Ewropej.  Ħafna minnhom hekk jagħmluha, jintegrawha f’ċerti suġġetti.  Hemm ħafna suġġetti minn fejn wieħed jista’ jagħżel. 
THE CHAIRMAN:  Il-kelma hija “integrata” jew “inkluża”? 

MR JAMES CARABOTT:  L-istess ħaġa. 

ONOR. MICHAEL GONZI:  Allura meta jien se niddiskuti s-saħħa sesswali maż-żgħażagħ, din mhux se tkun xi ħaġa diretta?  Jiġifieri se ngħidilhom li se niddiskuti s-saħħa sesswali jew inkella se niddiskuti l-bijoloġija u mbagħad, indirettament se niddiskuti s-saħħa sesswali?

MR JAMES CARABOTT:  Dan għandu jkun proċess u mhux xi ħaġa one-off. 

ONOR. ANTHONY ZAMMIT:  Jien naħseb li f’suġġett li jwassal għal din id-diskussjoni, l-għalliema m’għandhiex taqta’ d-diskors imma għandha tkompli tiddiskuti.  (Interruzzjonijiet)

THE CHAIRMAN:  Nista’ nagħtikom ħjiel?  Minflok ngħidu “L-edukazzjoni favur is-saħħa sesswali tista’ tkun integrata” nistgħu ngħidu “Il-proċess edukattiv favur is-saħħa sesswali...”.  B’dan il-mod ma nkunux qed nitkellmu fuq il-lezzjonijiet proprja imma fuq il-proċess edukattiv.    

MR JAMES CARABOTT:  Se nagħti eżempju li m’għandux x’jaqsam fuq il-media literacy.  Minn studji li saru - u anke minn dak li ġew jgħidulna hawnhekk – juru li jkun aħjar kif għamlu ċerti skejjel fejn is-suġġett jibqa’ għaddej b’mod kontinwu milli jkun xi ħaġa one-off.  

ONOR. MICHAEL GONZI:  Safejn naf jien it-tir kien li l-messaġġ irid jingħata minn ċerta età, anke fil-primarja, imbagħad fl-istudji li saru sabu li jekk il-messaġġ ma tagħtihx ta’ 12-il sena jew ta’ 13-il sena, int se titlef dak il-messaġġ.  Issa dak il-messaġġ, skont dan il-paragrafu, ma jistax jagħtihuli għalliem tar-reliġjon jew tal-bijoloġija, imma jrid ikun xi ħadd li jkun iffokat fuq dan it-tip ta’ tagħlim.  Għalhekk imbagħad jidħol il-PSD.  

MR JAMES CARABOTT:  Imma kif wieħed jista’ jara, l-ammont ta’ ħin ta’ PSD li jingħata fl-iskejjel huwa minimu.  

THE CHAIRMAN:  Allura għax ma ngħidux li l-edukazzjoni favur ir-responsabilità fis-saħħa sesswali huwa aspett wieħed biss...

MR JAMES CARABOTT:  Aħna hawnhekk qed nitkellmu fuq il-pakkett kollu. 

ONOR. MICHAEL GONZI:  Ir-riċerka qiegħda turi li l-edukazzjoni favur is-saħħa sesswali tista’ tkun integrata ma’ dawn is-suġġetti?  

MR JAMES CARABOTT:  Kellhom sezzjoni tal-PSD fuq is-saħħa sesswali u għaddiet.  Din il-politika trid tkun b’mod li kulħadd jitkellem bl-istess lingwa. 

ONOR. ANTHONY ZAMMIT:  Jien naħseb li huwa importanti wkoll li ma jkunx hemm  ripetizzjoni.  Fl-aħħar hawn Malta wasalna wkoll sabiex nagħmlu dak li jgħidulu integrated lecturing.  Pereżempju, għas-suġġett tal-mediċina jkollok il-patoloġista, il-physician u l-kirurgu fejn kollha jagħmlu l-preżentazzjoni tagħhom u jiddiskutu bejniethom għax b’hekk jagħmluha aktar attraenti għall-istudent.  B’hekk l-istudent, dak li jkun tgħallem, se jdaħħlu f’moħħu u ma jinsihx.  Dan huwa aħjar minn meta l-physician jgħid mod, il-kirurgu jerġa’ jirrepeti u forsi jżid xi biċċa oħra u mbagħad jiġi l-patoloġista u jgħid mod ieħor.  Din is-sistema ma fihiex integrazzjoni.  Naħseb li l-idea tagħna hi - u dan hu li ridna ngħidu - li l-edukazzjoni sesswali għandha tiġi bħala parti integrata b’dawn l-affarijiet kollha.  Għandu jsir forum fejn inti għandek għalliema tal-bijoloġija u l-psikoloġisti, kollha flimkien, li qed jaħsbu b’idea komuni. 

ONOR. MICHAEL GONZI:  Ir-riċerka li għandna bħalissa x’qiegħda turi?  Qiegħda turi li l-aħjar mod hu li s-suġġett tal-edukazzjoni sesswali taqbdu minn etajiet żgħar u tikkonċentra fuqu jew ir-riċerka qed turi li l-għalliema tal-bijoloġija tgħallem fuq l-anatomija, l-għalliema tal-PSD tgħallem fuq relazzjonijiet u tar-reliġjon tgħallem fuq xi ħaġa oħra? 

THE CHAIRMAN:  Jien ma naħsibx li qed ngħidu hekk.

MR JAMES CARABOTT:  Jekk ikun kif qed tgħid inti, li jkollok għalliem speċifiku fuq it-tagħlim tas-saħħa sesswali, huwa l-ideali. 

THE CHAIRMAN:  Jien naħseb li rridu nbidlu l-wording.  Hawnhekk qed ngħidu li għandha tkun sostnuta f’suġġetti oħra.  Aħna jista’ jkun li m’għandniex edukazzjoni sesswali fl-iskejjel.  Issa qed nitolbu ftit iż-żejjed.  Qed nitolbu li filwaqt li għandu jkun hemm lezzjonijiet proprja fuq dan is-suġġett partikolari, qed nitolbu wkoll li l-edukazzjoni favur is-saħħa sesswali għandha tkun sostnuta permezz ta’ suġġetti oħra diġà eżistenti bħalma huma l-bijoloġija, eċċ. 

ONOR. MICHAEL GONZI:  Ma nistax ngħid hekk għax jien m’għandix riċerka li qed tgħidli li jien, Michael Gonzi qiegħed naħseb hekk.  Għallinqas jekk m’hemmx riċerka niltob sabiex issir din ir-riċerka ħalli naraw liema tip ta’ tagħlim ta’ edukazzjoni sesswali fl-iskejjel huwa l-aħjar.  Liema huwa l-aħjar, li jkollok għalliem li jgħallem edukazzjoni sesswali biss, jew li jkollok integrazzjoni ta’ dawn is-suġġetti kollha?  Jien m’għandix riċerka tagħha din.  (Interruzzjonijiet)  
THE CHAIRMAN:  Tibqgħux titkellmu flimkien.  Qegħdin naqblu li mhijiex tajba imma l-għalliem tal-bijoloġija jrid jitkellem bl-istess lingwa li qed jitkellmu l-oħrajn. 

MR JAMES CARABOTT:  Pereżempju, il-pelvic floor ta’ mara f’din l-età mhux tajjeb sabiex tinqabad tqila u għalhekk trid tipposponiha għal età aktar matura. 

ONOR. MICHAEL GONZI:  Inti taħseb li dik hija l-ideali?  (Interruzzjonijiet)

THE CHAIRMAN:  Ejja ma nkunux aħna li ngħidu x’għandu jsir għax m’aħniex edukaturi.  Mela allura ejjew nirrikkmandaw dak li kien qed jgħid l-Onor. Gonzi u dak li kien qed jgħid l-Onor. Zammit li għandha ssir riċerka fejn ikun magħruf kif inhu l-aħjar li għandha tingħata l-edukazzjoni sesswali u x’integrazzjoni għandu jkun hemm f’suġġetti oħra eżistenti bħall-bijoloġija, PSD, reliġjon, eċċ.   Hawnhekk qed ngħidu:

“Aċċess universali għal edukazzjoni sesswali fl-iskejjel għal kulħadd u li tkun immirata skont l-età tal-istudenti u sostnuta tul is-snin kollha tal-edukazzjoni.”  

Issa aħna għandna nkomplu hekk:  “Għandha ssir riċerka ...”

MR JAMES CARABOTT:  Kieku jien nagħmel “evalwazzjoni”. 

ONOR. MICHAEL GONZI:  “Evalwazzjoni tar-riċerka li...”

THE CHAIRMAN:  Ejja ma nkunux aħna li nikkmandaw għax m’għandniex il-ħila u l-kompetenza.  Aħna qed ngħidu li dawn huma rakkmandazzjonijiet tal-Kumitat Permanenti dwar l-Affarijiet Soċjali.  (Interruzzjonijiet)  Aħna qed nirrikkmandaw għax aħna politiċi u m’aħniex akkademiċi jew professjonisti f’dan il-qasam.  Imma nistgħu nirrikkmandaw li ssir riċerka, hi ta’ xiex inhi, lil min huwa fil-qasam edukattiv. Hawnhekk iż-żewġ tobba li għandna qed jaqblu li għandha ssir riċerka fil-qasam edukattiv sabiex ikun determinat l-aħjar metodu għall-edukazzjoni favur is-saħħa sesswali li jista’ jkollha l-integrazzjoni fis-suġġetti diġà eżistenti bħall-bijoloġija, PSD, reliġjon eċċ. 

ONOR. MICHAEL GONZI:  Dik għandna nneħħuha u ngħidu “ssir riċerka għall-aħjar metodu ta’ edukazzjoni sesswali fl-iskejjel tagħna.”  Jekk ir-riċerka ssib li l-integrazzjoni hija tajba, we go ahead mentri jekk issib li l-intergrazzjoni hija ħażina....

THE CHAIRMAN:  Qegħdin nipprovaw nistednuhom jagħmlu riċerka f’dan ir-rigward u f’din id-direzzjoni ħalli jaraw l-integrazzjoni tas-suġġetti l-oħra hijiex tajba.  U jekk mhijiex tajba ma nagħmluhiex. 

ONOR. ANTHONY ZAMMIT:  Irid ikollok bażi fuqiex tagħmel ir-riċerka.  Int ma tistax tgħid li jekk tagħmel “A” plus “B” ir-riżultat huwa “Ċ” jew meta tagħmel “B” plus ”B” ir-riżultat huwa “E”.  Jekk jien m’għandi  la “A”, la “B” u lanqas “Ċ”...

MR JAMES CARABOTT:  Jien qrajt ħafna fuq dawn l-affarijiet qabel ma bdejt noħroġ dawn ir-rakkmandazzjonijiet, speċjalment fejn jidħlu skejjel ta’ ħsieb differenti  Amerikani u Ingliżi.  Ħadd ma jgħidlek li option “A” hija tajba u option “B” mhijiex.  Jgħidulek li l-options kollha huma tajbin għax l-importanti hu li jwasslu messaġġ wieħed mhux option “A” tkun tgħid mod u option “B” tkun tgħid mod ieħor. 

Għandi l-impressjoni li bħalissa jsiru one-off sessions.  Issa milli rajna fir-riċerka li saret fil-media literacy, min għamel din ir-riċerka sab li min għandu l-media literacy bħala suġġett, - kif qed tgħid tajjeb ħafna inti - li kieku jkun hemm xi ħadd li xogħlu jkun li jgħallem l-edukazzjoni sesswali, kieku tkun l-aħjar ħaġa.  Imma kemm hi reali li tista’ ssir din?  Allura għandu jkollok lil xi ħadd fil-PSD ħalli jkun hemm sezzjoni fuq dan is-suġġett imma mbagħad fis-suġġetti l-oħra kulħadd jitkellem mod ieħor. 

ONOR. MICHAEL GONZI:  Niftakar li hawnhekk kien intqal li kien hemm xi  għalliema li kienet qed tisma’ minn wara l-purtiera, marret tkellem lil din il-persuna...  

MR JAMES CARABOTT:  Dik għamlet hekk fuq inizjattiva tagħha bħala edukatriċi li tmur fl-iskejjel imma mhijiex l-ideali.    

ONOR. MICHAEL GONZI:  Għaliex le?

MR JAMES CARABOTT:  Għax it’s a one-off. 

ONOR. MICHAEL GONZI:  Imma tat l-informazzjoni u bħalha għandna bżonn iktar. 

THE CHAIRMAN:  Il-one-offs iridu jkunu però biex aħna jkollna ċerta responsabilità li din tipprova tidħol fl-imħuħ tal-istudenti tagħna, irid ikollna diversi messaġġi li jkomplu jintbagħtu minn għalliema oħrajn. 

MR JAMES CARABOTT:  Imma jekk, pereżempju, - il-psikologa qed tgħallem u tgħid li għadu ma ġiex ivvintat kontraċettiv għat-trawma psikoloġika li tista’ tħalli l-attività sesswali minn età żgħira u telabora fuq hekk, l-għalliem tal-bijoloġija jista’ jgħid li dan l-apparat ma tistax tużah fl-organu ġenitali tan-nisa f’dik l-età. 

ONOR. MICHAEL GONZI:  Jista’ jkun li għandek raġun imma għalija l-aħjar ħaġa hi li jkollna riċerka fuqha.  Mill-bqija jien għandi l-opinjoni tiegħi ta’ kif għandhom isiru l-affarijiet. 

THE CHAIRMAN:  Allura kif se nħalluha din? 

ONOR. MICHAEL GONZI:  Jien kont nagħmel dik tar-riċerka u dik il-biċċa sentenza titneħħa barra kompletament.  Jien ma rridx nissuġġeriha dik tal-għalliema tal-bijoloġija għax naħseb li nagħmel il-ħsara għax dawn trid tgħaqqadhom ma’ xulxin sabiex jagħtu messaġġ wieħed.  Ma rridux nagħmlu sistema fejn wieħed jagħti messaġġ u l-ieħor jagħti messaġġ ieħor għax nibdew inħawdu.
MR JAMES CARABOTT:  L-aktar ħaġa importanti hi li naslu.

ONOR. MICHAEL GONZI:  Jekk is-sistema qiegħda hekk bħalissa, mhijiex qed taħdem. 

ONOR. ANTHONY ZAMMIT:  Ultimately tista’ tgħid li mhu qed isir xejn. 

MR JAMES CARABOTT:  Waqt il-laqgħat qalulna li madwar nofs siegħa qed jingħata lit-tagħlim dwar is-saħħa sesswali. 

ONOR. MICHAEL GONZI:  L-istudenti jiġġennu għal-lezzjonijiet tal-PSD għax din mhijiex xi lezzjoni boring. 

THE CHAIRMAN:  Kif inhi tagħmel sens.  (Interruzzjonijiet)
MR JAMES CARABOTT:  Mela din il-parti għandha ssir hekk:
“Għandha ssir riċerka fil-qasam edukattiv sabiex ikun determinat l-aħjar metodu ta’ tagħlim favur is-saħħa sesswali.”.
THE CHAIRMAN:  Imbagħad għandna l-parti ta’ wara li tgħid hekk:

“Isir programm interattiv fuq l-internet li jagħti l-faċilità lill-istudenti jitgħallmu aktar fuq is-saħħa sesswali skont l-età.

Mudelli ta’ gwida u programmi ta’ edukazzjoni sesswali fil-komunità għal dawk iż-żgħażagħ li jkunu spiċċaw l-iskola u/jew huma aktar f’riskju jew emarġinati f’faqar relattiv.

Linja gwida għall-edukazzjoni sesswali li tikkumplimenta programmi oħra ta’ promozzjoni ta’ saħħa favur kultura ħielsa mid-dipendenzi bħad-droga u l-alkoħol.”

ONOR. MICHAEL GONZI:  Il-frażi “favur kultura ħielsa” qed iddejjaqni. 
MR JAMES CARABOTT:  Aħna qed nitkellmu fuq dipendenza li hija fina. 
ONOR. MICHAEL GONZI:  Bl-Ingliż tagħmel sens imma bil-Malti le. 

THE CHAIRMAN:  Aħna qed ngħidu “promozzjoni ta’ saħħa favur kultura ħielsa mid-dipendenzi bħad-droga u l-alkoħol.”

MR JAMES CARABOTT:  Aħna qed nitkellmu fuq promozzjoni ta’ saħħa favur kultura li ma tippermettix dipendenzi bħad-droga u l-alkoħol. 

THE CHAIRMAN:  Allura nistgħu nagħmluha “favur kultura li teħodha kontra d-dipendenzi bħad-droga u l-alkoħol” jew “meħlusa mid-dipendenzi tad-droga u l-alkoħol.”  Jien naħseb li jekk nagħmlu l-frażi “teħodha kontra” nkunu qed nibagħtu messaġġ ċar li aħna kontra.

Imbagħad qegħdin inkomplu ngħidu hekk:

“Tagħlim aħjar fuq il-kontraċettivi, l-użu tajjeb u f’waqtu tagħhom u l-implikazzjonijiet mediċi kollha tal-użu tagħhom, inkluż jekk jintużaw ħażin. 

Għarfien irid jingħata li bl-użu ta’ xi kontraċettivi, persuna xorta tista’ tiltaqa’ ma’ mard trasmess sesswalment u jitneħħew il-preġudizzji fuq il-kontraċettivi bħal condoms li jnaqqsu l-pjaċir.”.
ONOR. MICHAEL GONZI:  Din il-parti nneħħuha minn hawn. 

THE CHAIRMAN:  Dan il-paragrafu jkompli jgħid hekk:

“Id-distinzjoni bejn kontraċettivi, il-mard trasmess sesswalment u l-prevenzjoni mit-tqala għandu jkun ċar.”.

Ejja nirranġawha.  Se nerġa’ nibdiha. 
“Tagħlim aħjar fuq il-kontraċettivi, l-użu tajjeb u f’waqtu tagħhom u l-implikazzjonijiet mediċi kollha tal-użu tagħhom.”.
ONOR. MICHAEL GONZI:  Full stop u daqshekk. 

THE CHAIRMAN:  Is-sentenza “Għarfien irid jingħata li bl-użu ta’ xi kontraċettivi, persuna xorta tista’ tiltaqa’ ma’ mard trasmess sesswalment” għandha tibqa’ jew inneħħuha?  Hija realtà?

ONOR. MICHAEL GONZI:  Iva, dik għidnieha minn qabel. 

MR JAMES CARABOTT:  Imma fir-rakkmandazzjonijiet trid tiġbor il-main points li tkun iddiskutejt. 

ONOR. MICHAEL GONZI:  “Tagħlim aħjar fuq il-kontraċettivi, l-użu tajjeb u f’waqtu tagħhom” huwa biżżejjed. 

THE CHAIRMAN:  Imma għas-soċjetà b’mod ġenerali jrid jingħad li bl-użu tal-kontraċettivi persuna xorta tista’ tiltaqa’ ma’ mard trasmess sesswalment?
ONOR. MICHAEL GONZI:  Mhux tagħlim trid tagħti fuq il-kontraċettivi? 

THE CHAIRMAN:  Iva, imma tajjeb li nsemmuh?  Għax jekk ma nsemmuhx aħna, jista’ ma jsemmih ħadd.  Tħossu r-responsabilità li għandha tibqa’ din is-sentenza? Jien nixtieq li tibqa’.  Il-kumplament iva, id-distinzjoni bejn il-kontraċettivi, il-mard trasmess sesswalment u l-prevenzjoni mit-tqala għandu jkun ċar.  Imma dik naħseb inneħħiha.  Jien naħseb li s-sentenza għandha tiġi tinqara hekk:

“Tagħlim aħjar fuq il-kontraċettivi, l-użu tajjeb u f’waqtu tagħhom u l-implikazzjonijiet mediċi kollha tal-użu tagħhom.  Għandu jingħata għarfien li bl-użu tal-kontraċettivi persuna xorta tista’ tiltaqa’ ma’ mard trasmess sesswalment.”. 

MR JAMES CARABOTT:  U jitneħħew il-preġudizzji fuq il-kontraċettivi.

THE CHAIRMAN:  Le, dik ħalliha barra, issa jarawha as they go along imma aħna fil-kummenti tagħna ma naħsibx li għandna nidħlu b’dak il-patt jekk hawnx preġudizzji kontra l-kontraċettivi eċċ.  Jien naħseb li hawn ħafna nies li jitkellmu favurihom. 
ONOR. MICHAEL GONZI:  Imma jien m’iniex kontriha li ddaħħalha.

THE CHAIRMAN:  Ejja ħalli naqblu.  Din il-parti se tiġi tinqara hekk: 

“Tagħlim aħjar fuq il-kontraċettivi, l-użu tajjeb u f’waqtu tagħhom u l-implikazzjonijiet mediċi kollha tal-użu tagħhom. 

Għandu jingħata wkoll għarfien li bl-użu tal-kontraċettivi, persuna xorta tista’ tiltaqa’ ma’ mard trasmess sesswalment u għandhom jitneħħew il-preġudizzji fuq il-kontraċettivi.”. 

ONOR. MICHAEL GONZI:  Le aħjar inneħħuha minn hemm u tispiċċa “tista’ tiltaqa’ ma’ mard trasmess sesswalment”.

THE CHAIRMAN:  Ħsibtek qed tiddefendi t-tieni punt. 

ONOR. MICHAEL GONZI:  Le.

THE CHAIRMAN:  Jien kont qed nara kif nista’ ndawwarha għax tajtni l-impressjoni li trid tneħħiha. 

ONOR. MICHAEL GONZI:  Anzi naċċettaha dik. 

MR JAMES CARABOTT:  “Id-distinzjoni bejn il-kontraċettiv u l-mard sesswali” se nħalluha? 
THE CHAIRMAN:  Le se nneħħuha.  Imbagħad jgħallmuha huma.  Int fhimt kif qed nagħmluha l-korrezzjoni? 

MR JAMES CARABOTT:  Jien nifhimha imma ma nistax nifhem għalfejn tridu tneħħuha għax għamilna sessjonijiet twal ħafna fuqha din u kulħadd jgħidilna li ma jarax distinzjoni bejn il-mard li jittieħed sesswalment u l-prevenzjoni mit-tqala. Għalihom il-condom jintuża biex ma jinqabdux tqal u ma jafux biżżejjed dwar il-konċett ta’ mard trasmess sesswalment bħall-chlamydia, gonorrhea, eċċ.

THE CHAIRMAN:  Qed ngħiduha fl-ewwel parti tas-sentenza bil-frażi “l-implikazzjonijiet mediċi kollha tal-użu tagħhom.”.  Inti hawn qed tkun tekniku imma din il-parti qed tispjega x’kont qed tgħid inti b’mod aktar ċar.  Aħna għedna li se nieqfu s’hawn ħalli ma nispjegawx aħna. 

ONOR. MICHAEL GONZI:  Jekk trid iddaħħalha dik trid tbiddel il-wording tas-sentenza. 

THE CHAIRMAN:  Forsi għandna x’imkien ieħor fejn tista’ tidħol. 

ONOR. MICHAEL GONZI:  Trid tispjega ruħek u tgħid li għalkemm il-condom jippreveni t-tqala, b’daqshekk ma jfissirx li mhux se jkollok mard trasmess sesswalment. 

THE CHAIRMAN:  Dik hi. 

ONOR. MICHAEL GONZI:  Jekk trid tniżżilha trid tagħmel statement u tgħid ċar li jekk tuża l-condom biex tipprevjeni t-tqala, li jista’ jirnexxilek, ma jfissirx li l-mard mhux se jiġi trasmess.

THE CHAIRMAN:  Niżżilha eżatt kif qed jgħidhielek. 

ONOR. MICHAEL GONZI:  Trid tingħata importanza li l-użu tal-kontraċettivi għall- prevenzjoni mit-tqala ma jfissirx li se tkun ħieles mija fil-mija minn mard trasmess sesswalment.
ONOR. ANTHONY ZAMMIT:  Tnaqqaslek ir-riskju tal-mard.

THE CHAIRMAN:  Imma dik hija r-responsabilità kollha.  Dik is-sentenza hija l-pern ta’ dan id-dokument.  M’għandniex nagħtu indikazzjonijiet foloz ta’ statements li kulħadd qed jipprova jitfa’ bl-addoċċ li l-użu tal-kontraċettiv se jeħilsek minn kollox. Din mhijiex is-soluzzjoni ta’ kollox. 

Imbagħad għandna paragrafu (h) li jgħid hekk:

“Tajjeb li ż-żgħażagħ jifhmu li għadu ma ġiex ivvintat kontraċettiv li jipproteġi kontra l-uġigħ psikoloġiku u għalhekk jeħtieġ li jitnissel sens ta’ responsabilità qalb iż-żgħażagħ sabiex ikunu assertivi, jafu jieħdu deċiżjonijiet sesswali u jagħrfu  jagħżlu l-le jew iva meta jkun il-waqt.”.

Paragrafu (i) jgħid hekk: 

“Promozzjoni aħjar fuq l-importanza ta’ check-ups regolari għal kulħadd, b’mod partikolari għal min ikun f’riskju għoli ta’ mard trasmess sesswalment u li jista’ jipperikola saħħtu u saħħet ħaddieħor.”

Hawnhekk it-tobba jistgħu jagħmlu l-kummenti tagħhom.  

ONOR. MICHAEL GONZI:  Paragrafu (h) huwa tajjeb ħafna għax jeħtieġ li jitnissel sens ta’ responsabilità qalb iż-żgħażagħ.  Ilna ngħiduhom dawn l-affarijiet. 

ONOR. ANTHONY ZAMMIT:  Further education u trid tibda miż-żgħar. 

MR JAMES CARABOTT:  Fil-bidu għedna li wieħed mill-iżbalji li dejjem sar kien li ma tistax taqbad adoloxxenti ta’ 12, 13-il sena u tgħidlu biex jastjeni, biex ma jużax droga jew inkella biex juża l-kontraċettivi and to be faithful fl-istess ħin, għax tkun qed tħarbtu.  U hawn Malta hekk qed jiġri.  Kellna l-Knisja tgħid mod, l-Istat jgħid mod ieħor u l-organizzazzjonijiet iqassmu l-kontraċettivi.  Irid ikun hemm koordinazzjoni. 

THE CHAIRMAN:  Aħjar issir aktar promozzjoni fuq l-importanza jew il-ħtieġa ta’ check-ups regolari.  Qed ngħidu: “L-importanza tal-ħtieġa ta’ check-ups regolari għal kulħadd, b’mod partikolari għal min ikun f’riskju għoli ta’ mard trasmess sesswalment u li jista’ jipperikola saħħtu u saħħet ħaddieħor.”  Din qed tħalliha biased għax jien kif se nkun naf jekk iniex qiegħed f’riskju? 

ONOR. ANTHONY ZAMMIT:  Konna rranġajniha l-aħħar darba meta għedna li jista’ jkun li r-raġel ma jkunx fidil u jiġi lura.

MR JAMES CARABOTT:  L-aħħar darba konna semmejna kategorija ta’ nies, imma mbagħad għedna li aħjar le. 

THE CHAIRMAN:  Meta qed ngħidu “l-aħħar darba” qed nirreferu għall-ewwel parti ta’ dan ir-rapport li fih ikkummentajna fuq dak li smajna.  Issa abbażi ta’ dak li smajna qegħdin noħorġu b’rakkmandazzjonijiet.  Issa r-rakkmandazzjoni tagħna hi li ssir promozzjoni aħjar fuq “l-importanza tal-ħtieġa ta’ check-ups regolari għal kulħadd, b’mod partikolari għal min ikun f’riskju għoli ta’ mard trasmess sesswalment u li jista’ jipperikola saħħtu u saħħet ħaddieħor.”

ONOR. MICHAEL GONZI:  Imma ejja nagħmlu mod li jien se nagħmel spot televiżiv. Darba kien hemm dak l-ispot fuq l-AIDS fejn raġel imur ma’ mara oħra, jieħu l-AIDS, imbagħad imur mal-mara tiegħu u din tiġi infettata.  Dik hija promozzjoni għal dawk li jkunu qegħdin f’riskju.  Allura int tgħid li dawn huma promozzjonijiet għal dawk in-nies li jafu li jistgħu jkunu f’riskju, imbagħad hija r-responsabilità tagħhom.  Jien ma nistax naqbad lilek u ngħidlek biex tiġi ħalli neħodlok it-test tad-demm.  U allura kif inhi tajba.  
THE CHAIRMAN:  Nista’ nżid il-kelma “jaf” u tiġi hekk: “b’mod partikolari għal min jaf li qiegħed f’riskju għoli ta’ mard trasmess” ħalli jien nolqot lil xi ħadd.  Kif inhi miktuba s’issa għadha vaga għax qed nipponta subgħajja lejn kulħadd mentri tista’ tiġi hekk; “b’mod partikolari għal min jaħseb li hu f’riskju għoli ta’ mard trasmess...”  Mela jekk jien naħseb li qiegħed f’riskju għax mort nara l-immigranti rregolari jew għax mort l-iskola u ltqajt mal-Onor. Gonzi jew mal-Onor. Zammit....  Hawnhekk qed inkun ftit goff.
Imbagħad paragrafu (j) jgħid hekk:

 “Edukazzjoni favur saħħa sesswali li tkun tirrispetta d-diversità kulturali, orjentazzjoni sesswali, diżabilità u razza.”  
Din qiegħda tajba u hekk għandu jkun ħalli ħadd ma jaqa’ fin-nasba li jikkundanna. 

Paragrafu (k) jgħid hekk:
“Jeħtieġ li ssir edukazzjoni preventiva li ssaħħaħ ir-relazzjonijiet, possibilment fl-età adolexxenti u post-adolexxenti li tnibbet l-importanza tal-fedeltà kemm f’relazzjoni miżżewġa u mhux.”. 

Issa se ngħaddu għall-parti li tirrigwarda l-valuri fis-soċjetà.

  “3.3.  Il-valuri fis-soċjetà
Għal darba oħra qed terġa’ toħroġ ċara l-importanza tal-integrazzjoni tal-istrateġija nazzjonali favur is-saħħa sesswali, l-edukazzjoni favur ir-relazzjonijiet b’saħħithom u l-politika nazzjonali tal-familja, sabiex jissaħħu l-valuri qalb is-soċjetà Maltija.

Edukazzjoni favur saħħa sesswali trid issaħħaħ sens ta’ responsabilità fl-aġir sesswali fis-soċjetà ħalli l-persuna tagħmel l-għażliet sesswali skont l-età u l-maturità tagħha.  

Il-media literacy fl-iskejjel u għal kulħadd, hija importanti ħalli s-soċjetà b’responsabilità tagħraf tagħmel distinzjoni bejn dik li hija realtà u fantasija fuq l-internet u t-televixin u tiġi korretta l-perċezzjoni ħażina tas-sesswalità li l-media tista’ toħloq.”.  
ONOR. MICHAEL GONZI:  “Il-media literacy fl-iskejjel u għal kulħadd...” trid tinbidel. Jien naħseb li għandna nagħmluha hekk:
“Il-media literacy fl-iskejjel u fis-soċjetà hija importanti ħalli kulħadd, b’responsabilità, jagħraf jagħmel distinzjoni bejn dik li hija realtà u fantasija fuq l-internet u t-televixin u tiġi korretta l-perċezzjoni ħażina tas-sesswalità li l-media tista’ toħloq.”.

THE CHAIRMAN:  Nagħmlu “tas-sesswalità” jew “tal-fantasija sesswali” li l-media tista’ toħloq? 

MR JAMES CARABOTT:  Diġà qed ngħidu “perċezzjoni ħażina”.

THE CHAIRMAN:  Iva, imma perċezzjoni ħażina “tas-sesswalità” jew “tal-fantasija sesswali?”
MR JAMES CARABOTT:  Tas-sesswalità. 

THE CHAIRMAN:  Jekk int ċert ħalliha. 

ONOR. MICHAEL GONZI:  Il-media literacy aħjar indawruha bil-Malti. 
THE CHAIRMAN:  Kieku kont inħalli l-kliem “media literacy” u fil-brackets kont inżid “użu tajjeb tal-media”. 

ONOR. MICHAEL GONZI:  Huwa importanti li tagħmel distinzjoni bejn dik li hija realtà u l-fantasija fuq l-internet.  Minflok nagħmel media literacy fuq quddiem, nenfasizza fuq it-tieni parti l-ewwel.
THE CHAIRMAN:  Fl-iskejjel għandha tingħata l-aktar importanza lill-media literacy. 

MR JAMES CARABOTT:  Qegħdin nitkellmu fuq sesswalità anke bħala figura... 

THE CHAIRMAN:  Qed ngħidu li “Fl-iskejjel għandha tingħata l-aktar importanza lill-(media literacy).” 

Dan ir-rapport ikompli jgħid hekk:
“Tiġi indirizzata l-mentalità ta’ “dak li ġara lil ħaddieħor mhux se jiġri lili” u l-pressjoni soċjali mill-ħbieb favur sess prematur.  Il-programmi edukattivi għandhom jagħtu importanza għall-involviment (empowerment) f’edukazzjoni li tgħolli l-istima tal-persuna u tipposponi r-rapport sesswali minn età pre-addolexxenzjali għal addolexxenzjali għal età aktar matura. 
Il-Maltin li jmorru f’pajjiżi magħrufa għat-turiżmu sesswali huwa fattur ieħor li l-edukazzjoni favur saħħa sesswali trid tindirizza.”. 
Din irridu nikkoreġuha. 
“Kulmin iżur dawn il-postijiet għandu jkun informat dwar il-ħsara u l-abbuż ta’ din l-industrija u jagħrfu r-responsabilità sesswali tagħhom f’dawn il-pajjiżi.”

Ejja nagħmluha b’mod l-aktar ġenerika din.  Nistgħu nagħmlu “Il-Maltin li jinvolvu lilhom nfushom..” għax m’hemmx għalfejn issiefer għat-turiżmu sesswali, jiġifieri dawn l-affarijiet jistgħu jsiru f’Malta.
ONOR. ANTHONY ZAMMIT:  Hawnhekk ridna nagħmlu enfasi li qed ikun hemm turiżmu sesswali. 

THE CHAIRMAN:  Naf x’ridna nagħmlu. 

ONOR. MICHAEL GONZI:  Din biddilniha. 

MR JAMES CARABOTT: Le.  Konna biddilniha f’paġna 10.  Fil-fatt konna għidna hekk:

“Il-Membri qalu li huwa ta’ tħassib ukoll kif għad fadal persuni li jivvjaġġaw f’pajjiżi barranin u jidħlu għal rapport sesswali każwali, b’detriment għal saħħithom, saħħet familthom u lil min jista’ jkun qed jiġi sfruttat.”  
Din qed tirrifletti kif kienet oriġinarjament.
ONOR. MICHAEL GONZI:  Kieku jien nagħmilha hekk:

“Il-Maltin li jmorru f’pajjiżi magħrufa għat-turiżmu sesswali huwa fattur ieħor li l-edukazzjoni favur saħħa sesswali trid tindirizza.”.

Imbagħad il-parti l-oħra li tgħid li kulmin iżur dawn il-postijiet għandu jkun informat dwar il-ħsara u l-abbuż ta’ din l-industrija nneħħuha.  Tgħid ma jkunx jaf dak li jkun.
MR JAMES CARABOTT:  Jekk persuna tkun sejra post partikolari ...

ONOR. MICHAEL GONZI:  Ma jafx fejn ikun sejjer dak li jkun?  X’inhu l-punt hawnhekk?  Hemm Maltin li jmorru għal dan it-turiżmu, mela allura jien irrid li l-edukazzjoni favur is-saħħa sesswali tindirizza dan ukoll.  M’hemmx għalfejn noqgħodu nsemmu.  Nagħmluha f’linja waħda u tiġi hekk:

“Il-Maltin li jmorru f’pajjiżi magħrufa għat-turiżmu sesswali huwa fattur ieħor li l-edukazzjoni favur saħħa sesswali trid tindirizza.”. 

THE CHAIRMAN:  Imbagħad paragrafu (f) jgħid hekk:

“Jiġu spjegati l-effetti ħżiena tal-libertinaġġ sesswali u titnaqqas il-perċezzjoni u l-aċċettazzjoni soċjali li wieħed ma jkunx fidil fiż-żwieġ kemm fuq il-post tax-xogħol u fil-ħajja soċjali.” 
X’inhi din?  Mhux qed nifhem. 

ONOR. MICHAEL GONZI:  Aħna qed ngħidu li jrid jiġi spjegat li huwa ħażin li toqgħod tħawwad man-nisa. 

THE CHAIRMAN:  Imma hawnhekk għandek “titnaqqas il-perċezzjoni u l-aċċettazzjoni soċjali...”

ONOR. MICHAEL GONZI:  Għax hemm perceptions soċjali li kollox huwa tajjeb u aċċettat.  (Interruzzjonijiet) 

THE CHAIRMAN:  Jien naħseb li din il-parti tista’ tiġi spjegata ftit aktar milli hi għax  jien stess kelli diffikultà biex nifhem x’aħna qed ngħidu.  Hawn ħafna kliem tqil li jien ma fhimtux. 

ONOR. ANTHONY ZAMMIT:  Hawnhekk qed jingħad “Jiġu spjegati l-effetti ħżiena tal-libertà sesswali...”  Jiġiferi l-perċezzjoni u l-aċċettazzjoni soċjali li wieħed ma jkunx fidil fiż-żwieġ kemm fuq il-post tax-xogħol u fil-ħajja soċjali...”

MR JAMES CARABOTT:  Dawn għandhom jiġu diskussi jew mgħarrfa aħjar. 

ONOR. MICHAEL GONZI:  Int tista’ tgħid li għandhom jiġu spjegati l-effetti ħżiena tal-libertinaġġ u ssemmi l-importanza ta’ single partner kemm għal ħajja soċjali, familjari u dawn l-affarijiet. 

THE CHAIRMAN:  Nagħmluha “tkun spjegata l-importanza tal-fedeltà f’relazzjoni għall-benefiċċji tal-familja, saħħa u status soċjali.”

ONOR. MICHAEL GONZI:  Mhux status soċjali. 

THE CHAIRMAN:  Inbiddluha. 

MR JAMES CARABOTT:  Għall-familja u s-soċjetà in ġenerali.
ONOR. MICHAEL GONZI:  Jien xtaqt li nagħtiha aktar importanza, pereżempju, għall-familja magħquda....  Ma nistax noqgħod nagħmilha ta’ moralista u ngħid li hekk irid isir imma trid tgħid għaliex tagħmel differenza.  (Interruzzjonijiet)  Tal-post tax-xogħol inneħħiha minn hemm.

ONOR. ANTHONY ZAMMIT:  Imma hija importanti wkoll. 

THE CHAIRMAN:  Jekk wieħed li ma jkunx fidil, qisu sar il-playboy...

MR JAMES CARABOTT:  Għandna paragrafu sħiħ fuq il-fedeltà u għedna li hawn il-perception li ġiet aċċettata li wieħed...

ONOR. MICHAEL GONZI:  Jekk se nagħmlu dawn it-tliet linji dwar l-effetti żgħar ta’ libertinaġġ irridu nispjegaw l-affarijiet sew għax il-media kuljum qed toħroġ       messaġġ ieħor.  Inkella għalxejn nagħmluha. 

MR JAMES CARABOTT:  Fejn tkellimna fuq il-fedeltà irrid naqbad punt, punt.
ONOR. MICHAEL GONZI:  Għax jekk jien nara l-media ngħid li veru qed jitħassar it-tifel jew veru qed titħassar il-mara.   

THE CHAIRMAN:  Ippermettuli qabel ma naġġornaw.  Għada għandna vot fis-1.00p.m. filwaqt li fis-1.30 p.m. mistiedna sabiex immorru nżuru l-post tal-YMCA li mhuwiex ‘il bogħod minn hawnhekk u li fih qegħdin jilqgħu żgħażagħ li jistgħu jkunu homeless biex jitkellmu magħna fuq il-problema u juruna l-kobor tagħha.  Filgħaxija se jkollna l-preżentazzjoni tar-rapport rigward il-faqar u t-tfal lill-NGOs.  Allura meta qed taħsbu li nistgħu nikkonkludu dan ir-rapport? 

L-aħħar żewġ laqgħat tal-Parlament huma nhar it-Tnejn u t-Tlieta li ġejjin meta se jiġi diskuss ir-rapport li għadni kemm semmejt fil-Parlament.  Imbagħad l-Erbgħa hemm seduta oħra.  Mela nagħmlu l-appuntament tagħna għal nhar l-Erbgħa. 
ONOR. MICHAEL GONZI:  Imma mhux se nlestu f’sezzjoni waħda. 

THE CHAIRMAN:  Nhar l-Erbgħa nipprovaw nibdew fis-7.30 p.m. u nagħmlu sat-8.30 p.m. jew id-9.00 p.m.  Grazzi.  
Fid-9:08 p.m. id-diskussjoni fuq dan is-suġġett ġiet interrotta u l-Kumitat qabel li d-diskussjoni fuq l-istess suġġett għandha tkompli nhar l-Erbgħa 8 ta’ Lulju, 2009.

PAGE  
22

